
L afen sak lannen i ganny akonpan-
nyen par bann refleksyon. Nou tou
nou regard sa lannen ki nou pe kit

deryer e nou met lespri ansanm pou
regarde ki mannyer keksoz pou deroule
dan sa nouvo lannen. Malerezman pour
nou dan Sesel, mazorite dimoun pe kit
deryer en lannen 2009 ki ti ranpli avek
soufrans e nou pe dir byenveni en 2010 ki
promet plis difikilte ek soufrans pour
mazorite nou bann fanmiy. Seselwa pe
prepar li pou fer plis sakrifis, tandi ki sa
bann menm sef pou kontinyen viv dan zot
lopilans. Fodre dimoun i ouver zot lizye.

Logmantasyon delo ek elektrisite
Premye kado ki Parti Lepep, batar SPPF, in
promet tou Seselwa se en logmantasyon dan
tarif elekstrisite ek delo. Aparti le 1 Zanvye,
sa bann komodite pe ogmante ant 14 -28%. E
pourtan sa menm gouvernman, atraver Minis
Morgan ek nouvo lakonpannyen SUEZ, ti
promet ki tarif pou desann. Ozordi napa
okenn minis ki vin koz avek nou lo sa size,
me okontrer zot anvoy teknisyen ranmas tou
sa lour. Sanmenm sa ki ou apel politisyen
malonnet. Oli zot kouraz?

Logmantasyon dan komodite
En logmantasyon dan tarif PUC, i labaz pour
tou kalite logmantasyon. Nou pou war ki tou
dimoun ki ofer serten prodwi pou fer monte
son pri afen ki i kapab pey PUC. Dan limenm
sa pou fer pri lavi limenm monte. Bann
boutikye pou met detrwa sou oubyen roupi
anplis pou kouver elektrisite ki fer son bann
lekipman marse, sa ‘hairdresser’ pou fer
parey, sa ‘take-away’ menm zafer. Alor nou
pou war en logmantasyon zeneral ki kontrer

ankor enn fwa avek sa ki bann politisyen
SPPF i oule fer nou kwar. Deza bann biznes
pe kalkile ki mannyer pou pas sa logmantasy-
on lo konsomater.

Plis taks pour pti biznes
En keksoz ki’n osi kler pour tou dimoun
spesyalman bann pti biznes, se lakantite taks
ki zot pou bezwen peye. Deza sa sonm lo ki
zot pa ti pe peye in redwir sorti R250,000 pou
vin R100,000. Zot in deza perdi R150,000. Se
sa ki zot devret realize. Pa bezwen les zot
ganny anbete avek bann gran filozofi ki sa
bann politisyen SPPF pe esey met devan pou
zistifye zot aksyon. Anplis ki sa ki zot in

perdi, pou annan plis pour zot peye atraver
taks biznes. Eski sa pou fer prodwi desann,
oubyen ogmant plis ankor? Zize zot menm!

Ser Sang plis ankor!
Seselwa i fatige mars avek sang byen sere.
Nou fatige zis fer sakrifis. Nou fatige soufer.
Tro bokou promes in ganny kase, e dimoun
pe viv dan vid. Dimoun pa konnen kote zot
debout avek sa kalite planifikasyon sa gou-
vernman. Nou swete ki lepep Seselwa i ava
ouver zot lizye byen gran e zot pa ava les zot
ganny pran pour bann enbesil ankor dan sa
pei Sesel. Pa les nou ganny zis soufrans,
annou anmenn sanzman pozitiv dan nou pei.

SNP: Touzour la pour ou!

2009: Orevwar Soufrans
2010: Byenveni Plis Soufrans!

L avey 2010, SNP in fini met li pare
pou fer fas avek ou dan sa ki kapab
arive. Parey lepep Seselwa, pour

nou dan SNP, lavi i tou-l-tan difisil. Napa
okenn konsiderasyon zis ki nou gannyen.
Kot zot kapab kraz nou, zot fer li. Me se
sa ki fer nou lafors, e ogmant nou deter-
minasyon. SNP i remet sa menm kouraz
ek determinasyon dan nou lalit pou
anmenn en meyer Sesel pour tou zabitan
nou zoli pei.

Parey an 2009, Seselwa pou war nou
ankor devan zot laport. Zot pou war nou pe
travay e pe debat pour tou dimoun. Dan
Lasanble, nou pou kontinyen pran kote lepep
Seselwa, e non pa parey SPPF ki regard zis
bann ki gro e ki annan. 

Nou pou travay pour ki tou fanmiy
Seselwa i kapab ganny ase pou met lo lasyet
zot zanfan e ki bann zenn i kapab ganny en
lanplwa ki permet zot debout lo zot lipye. Fer
desann pri lavi pou kontinyen reste en lager
kontinyel akoz nou kwar ki ozordi keksoz i
tro ser dan Sesel.

Ser ek frer, nou lalit pour lazistis,
lademokrasi ek respe pour sak sitwayen pou
ogmante. An 2009, nou’n montre ankor ki
letan SPPF i abiz drwa dimoun e kraz zot, se
SNP ki debout pour zot. An 2010, nou pou
double sa zefor dan tou travay ki nou fer.

Kont lo SNP. Kont lo nou determinasy-
on. Ansanm annou sanz nou pei. Ansanm
annou rod en lavi normal kot nou tou nou
ava respir sa vre ler laliberte. Nou pou fer li!

Bidze in soul li
Pov Onorab Constance. I ti kwar i ti pou
retourn Ladig avek en tant vakwa bon nou-
vel apre bidze, me letan i ti dekouver ki
napa nanryen pour bann Digwa, i ti plito al
bwar, e se la kot i ti rantre dan avyon tou
devergonde. Letan ti ariv Praslin, laltitid ti’n
tap li plis ankor. Letan Onorab Volcère ti vir
deryer pou rod li, Onorab Constance ti’n pri
dan avyon pe dormi ronfle! Kisisa tou sala?

Gordon Brown i siport drog?
Pour SPPF, si en dimoun i donn en sipor
moral en dimoun dan maler, zot enterpret sa
komsi ou siport sa aktivite ki sa dimoun pe

fer. Se pour sa rezon ki SPPF i zet son
siporter letan maler i arive, oubyen zot touf
tou keksoz. Nou anvi demann SPPF si letan
Mr. Gordon Brown, Premye Minis Britanik,
i plede pour ki en zonm Angle an Sin pa
ganny touye pour lofans enport 4Kg eroin,
si i pe siport drog? Fodre zot komans konn
dimoun letan i dan maler osi, olye rod zis
vot ek sipor ki dimoun i kapab donnen.

Arab i al tro lwen 
James Michel nepli konnen ki pou fer avek
bann Arab. Zot in kas lalwa konstriksyon
kan zot pe konstri zot pale pli o ki ‘sky line’.
Tou travay in bezwen arete, e ki mannyer
nou konpran boug-la i anba en kantite presy-
on akoz Arab pe dir ki fodre zot konstri zot
pale parey zot anvi. Dyab dan delo beni!

PAS PARTOU

Apre deba lo Bidze 2010, lepep
Seselwa in war pour limenm lekel
parti politik ki pran zot zentere.

Letan i ariv ler pou fer tande lavwa lepep
Seselwa, se SNP ki ki pran sa respons-
abilite. SPPF, sa bann ki apel zot Parti
Lepep, zis pou anbet dimoun, zot reste
trankil e defann tou sa ki gouvernman i
met devan. Olye defann dimoun, zot plito
maltret bann manm lopozisyon ki pe rod
amelyor lavi nou bann sitwayen. Annou
regard enpe ki mannyer SNPi pran kote
lepep Seselwa.

Ogmantasyon Lapey: Depi 2007, SNP
pe demann en bon logmantasyon lapey pour
tou travayer dan nou pei. Nou’n fer nou lenta-
syon tre kler, e dan dernyen deba lo size fer
desann bann komodite, ankor enn fwa nou ti
dir ki fodre donn en logmantasyon lapey ki
fer sans, e non pa enn ki zis bous lizye
dimoun. Dan deba lo bidze, se zis SNP ki’n
kritik sa swadizan logmantasyon 4.3% lapey
ki gouvernman pe donnen. SNP in demande
ki dimoun i ganny omwen en logmantasyon
15%. SPPF pa’n siport nou e zot in plito apiy
sa ki Gouvernman pe propoze. Zot in menm
pa siporte letan nou’n dir ki travayer dan sek-
ter prive osi fodre ganny menm ogmantasy-
on. Sanmenm sa lipokrizi SPPF pour lepep.

Logmantasyon tarif PUC: SNP ti
ensiste ki dan sa moman difisil ki nou pep pe
pas ladan, i ti enportan pour Gouvernman
tenir okenn logmantasyon dan tarif PUC.
Nou ti ensiste ki fodre minis i dir Seselwa ki
kalite logmantasyon pou annan. Malerezman
ankor enn fwa SPPF ti reste trankil, e zot pe

les Seselwa soufer. Olye rod donn dimoun
lankourazman ek mwayen pou okip zot prop
lavi, Parti Lepep i kriy byen for ki ‘Welfare
Agency’ i ava okip dimoun, kan zot menm
zot konnen ki sa pa pe marse. SPPF i prefere
ki dimoun i viv lo lasistans olye donn zot
posibilite debout lo zot menm. Sa i en lot
lipokrizi ki SPPF i anvlop dan
‘Empowerment’!

Taks pour Pti Biznes: Letan
Gouvernman ti anonse ki sonm lo ki pti
biznes i pey taks pou desann sorti R250,000
pou vin R100,000, nou dan SNP nou’n lager
byen for lo sa rediksyon, e nou’n defann bann
pti biznes ki pe deza rankontre en kantite
difikilte konpetisyon avek prodwi enporte.
Nou’n dir tou sa ki ti annan pou dir. Me ki
nou’n war ankor enn fwa? SPPF in zis reste
trankil e maltret nou. Napa en sel manm
SPPF ki’n dir ki fodre ki keksoz i vin diferan
en ki bann pti biznes i devret ganny proteze.
SNP in menm propoze ki sa sonm R250,000
i ganny mentenir pour bann pti biznes ki
anrezistre lo bann endividi, me tou sa pa’n
ganny ekoute. Apre SPPF i dir ki se zot ki
defann pti dimoun. Non. Sa in sanze. Parey
Marie-Antoinette Rose ti dir: ‘Tou gro biznes
i siport SPPF ozordi!’

Tir GST lo komodite esansyel:SNP
in demann byen for depi lontan ki GST i
ganny tire lo tou komodite esansyel afen ki
pri lavi i ava desann e tou Seselwa i ava kapab
viv pli byen. Sa ki nou pe war ozordi se SPPF
pe zwe kouk kasyet avek dimoun. Letan SNP
i demande ki GST i reste 12%, olye sa log-
mantasyon 15%, SPPF i konplent zis dan

koridor letan pe bwar dite. Dan deba, zot tou
zot dir ki sa i ok. Eski vreman sa bann dimoun
i serye? Oubyen eski zot kontan gard dimoun
dan en sitiasyon lapovrete pour zot kapab
apre vin aste vot sa bann dimoun? Tandi ki
SNPi fer kler son pozisyon akoz nou anvi
war en pep ki for e ki pran desizyon politik
baze lo larealite, e non pa lo rev.

SNP in travay: Pandan deba lo bidze,
SNP in fer tou kalite propozisyon ki nou kwar
pou bon pour nou pep. SPPF in maltret nou,
me nou fyer sa travay ki nou’n anmennen.
Nou’n osi war ki malgre SPPF in maltrete
pandan bokou lannen, selman zot pran nou
bann propozisyon an kasyet. 

Ozordi nou kapab dir byen for ki se gras a
SNP ki taksi, fermye avek peser pa pe pey
okenn nouvo taks. Se gras a SNP ki dimoun
ki lwe zis 1 lakaz pa pou pey taks. Se gras a
SNP ki taks lo lentere labank in redwir sorti
15% pou vin 5%. Tou sala i travay ki nou pe
fer, e ki nou pou kontinyen fer pour lepep
Seselwa. 

Konbat tou lenzistis
Wi, ser ek frer Seselwa, nou lalit dan SNP se
pou konbat tou lenzistis e fer nou ganny en
pei ki drwat. Dan sistenm taks i annan en kan-
tite lenzistis. Par egzanmp, akoz ki en dimoun
ki lwe en sel lakaz e ganny li plis ki R40,000
pa pey taks, me en dimoun ki lwe 2 pti lakaz
e ganny mwens ki R8000, li i bezwen peye?
Nou bezwen fer sir ki laplenn an 2010 i vin
nivo. Nou annan bokou lide lo ki mannyer
pou fer sa pei marse, e nou pou koz avek
lepep Seselwa pou donn nou sa sipor e fer
nou al dan sa direksyon. Sov Nou Pei.

SNP ki pran kote lepep Seselwa

Nou Pou Touzour La Pour ZotSNP

Mr. Ramkalawan, tou manm
Komite Ekzekitiv, tou MNA
e tou reprezantan distrikt
SNP, i swet tou Seselwa en 
‘Bonn Année 2010.’

Nou swet zot bokou kouraz
ek determinasyon. Nou swet

zot bonn sante.
Ansanm nou ava travay

pour ki zot bann laspirasyon
i vin realite.

Happy New Year 2010!


